
其一

虎嘯谷風起　　龍躍景雲浮

同聲好相應　　同氣自相求

我情與子親　　譬如影追軀

食共並根穗　　飲共連理杯

衣用雙絲絹　　寢共無縫裯

居願接膝坐　　行願攜手趨

子靜我不動　　子遊我無留

齊彼同心鳥　　譬此比目魚

情至斷金石　　膠漆未為牢

但願長無別　　合形作一軀

生為併身物　　死為同棺灰

秦氏自言至　　我情不可儔

其二

磁石招長鍼　　陽燧下炎烟

宫商聲相和　　心同自相親

我情與子合　　亦如影追身

寢共織成被　　絮用同功綿

暑搖比翼扇　　寒坐並肩氊

子笑我必哂　　子慼我無懽

來與子共迹　　去與子同塵

齊彼蛩蛩獸　　舉動不相捐

惟願長無別　　合形作一身

生有同室好　　死成併棺民

徐氏自言至　　我情不可陳

其三

獨坐空室中　　愁有數千端

悲響答愁歎　　哀涕應苦言

彷徨四顧望　　白日入西山

不覩佳人來　　但見飛鳥還

飛鳥亦何樂　　夕宿自作羣

其四

飛黃銜長轡　　翼翼回輕輪

俯涉綠水澗　　仰過九層山

修途曲且險　　秋草生兩邊

黃華如沓金　　白花如散銀

青敷羅翠彩　　絳葩象赤雲

爰有承露枝　　紫榮合素芬

扶疎垂清藻　　布翹芳且鮮

且為豔彩廻　　心為奇色旋

撫心悼孤客　　俯仰還自憐

歭��向壁歎　　攬筆作此文

其五

南鄰有奇樹　　承春挻素華

豐翹被長條　　綠葉蔽朱柯

因風吹微音　　芳氣入紫霞

我心羡此木　　原徙著余家

夕得遊其下　　朝得弄其葩

爾根深且堅　　余宅淺且洿

移植良無期　　歎息將如何

此作品在全世界都属于公有领域，因为作者逝世已经超过100年，且作品于1931年1月1日

之前出版。

